
0.0.1 sañcetanāsuttaṃ

0. sāvatthiyaṃ

1. kāye vā bhikkhave sati kāyasañcetanāhetu uppaj-

jati ajjhattaṃ sukhadukkhaṃ. vācāya vā bhikkhave

sati vacīsañcetanāhetu uppajjati ajjhattaṃ sukhaduk-

khaṃ. mane vā bhikkhave sati manosañcatanāhetu

uppajjati ajjhattaṃ sukhadukkhaṃ. avijjāpaccayā va.

2. sāmaṃ vā taṃ bhikkhave kāyasaṅkhāraṃ abhisaṅ-

khāroti, yaṃ paccayāssa taṃ uppajjati ajjhattaṃ su-

khadukkhaṃ. pare vāssa taṃ bhikkhave kāyasaṅkhā-

raṃ abhisaṅkhāronti, yaṃ paccayāssa taṃ uppajjati

ajjhattaṃ sukhadukkhaṃ. sampajāno vā taṃ bhikkhave

kāyasaṅkhāraṃ abhisaṅkhāroti, yaṃ paccayāssa taṃ

uppajjati ajjhattaṃ sukhadukkhaṃ. asampajāno vā

taṃ bhikkhave kāyasaṅkhāraṃ abhisaṅkhāroti, yaṃ

paccayāssa taṃ uppajjati ajjhattaṃ sukhadukkhaṃ.

3. sāmaṃ vā taṃ bhikkhave vacīsaṅkhāraṃ abhisaṅ-

khāroti, yaṃ paccayāssa taṃ uppajjati ajjhattaṃ su-

khadukkhaṃ. pare vāssa taṃ bhikkhave vacīsaṅkhā-

raṃ abhisaṅkhāronti, yaṃ paccayāssa taṃ uppajjati

ajjhattaṃ sukhadukkhaṃ. sampajāno vā taṃ bhikkhave

vacīsaṅkhāraṃ abhisaṅkhāroti, yaṃ paccayāssa taṃ

uppajjati ajjhattaṃ sukhadukkhaṃ. asampajāno vā

taṃ bhikkhave vacīsaṅkhāraṃ abhisaṅkhāroti, yaṃ

paccayāssa taṃ uppajjati ajjhattaṃ sukhadukkhaṃ.



2

4. sāmaṃ vā taṃ bhikkhave manosaṅkhāraṃ abhi-

saṅkhāroti, yaṃ paccayāssa taṃ uppajjati ajjhattaṃ

sukhadukkhaṃ. pare vāssa taṃ bhikkhave manosaṅ-

khāraṃ abhisaṅkhāronti, yaṃ paccayāssa taṃ uppaj-

jati ajjhattaṃ sukhadukkhaṃ. sampajāno vā taṃ bhik-

khavemanosaṅkhāraṃ abhisaṅkhāroti, yaṃ paccayāssa

taṃ uppajjati ajjhattaṃ sukhadukkhaṃ. asampajāno

vā taṃ bhikkhavemanosaṅkhāraṃ abhisaṅkhāroti, yaṃ

paccayāssa taṃ uppajjati ajjhattaṃ sukhadukkhaṃ.

5. imesu bhikkhave dhammesu avijjā anupatitā. avij-

jāyatveva asesavirāganirodhā so kāyo na hoti, yaṃ

paccayāssa taṃ uppajjati ajjhattaṃ sukhadukkhaṃ. sā

vācā na hoti, yaṃ paccayāssa taṃ uppajjati ajjhattaṃ

sukhadukkhaṃ.so mano na hoti,yaṃ paccayāssa taṃ

uppajjati ajjhattaṃ sukhadukkhaṃ. khettaṃ taṃ na

hoti, vatthuṃ taṃ na hoti, āyatanaṃ taṃ na hoti, adhi-

karaṇaṃ taṃ na hoti, yaṃ paccayāssa taṃ uppajjati

ajjhattaṃ sukhadukkhanti.

6. cattārome bhikkhave attabhāvapaṭilābhā. katame

cattāro?

7. atthi bhikkhave attabhāvapaṭilābho, yasmiṃ atta-

bhāvapaṭilābhe attasañcetanā, kamati no parasañce-

tanā. atthi bhikkhave attabhāvapaṭilābho, yasmiṃ at-

tabhāvapaṭilābhe parasañcetanā kamati no attasañce-

tanā. atthi bhikkhave attabhāvapaṭilābho, yasmiṃ at-

tabhāvapaṭilābhe attasañcetanā ca kamati parasañce-

tanā ca. atthi bhikkhave attabhāvapaṭilābho, yasmiṃ

attabhāvapaṭilābhe neva attasañcetanā kamati no pa-

rasañcetanā. ime kho bhikkhave cattāro attabhāvapa-

ṭilābhāti.

8. evaṃ vutte āyasmā sāriputto bhagavantaṃ etada-

voca: imassa kho ahaṃbhante bhagavatā saṅkhittena

bhāsitassa evaṃ vitthārena atthaṃ ājānāmi: tatra bhante

yvāyaṃ attabhāvapaṭilābho, yasmiṃ attabhāvapaṭilā-

bhe attasañcetanā kamati no parasañcetanā. attasañ-

cetanāhetu tesaṃ sattānaṃ tamhā kāyā cuti hoti. ta-

tra bhante yvāyaṃ attabhāvapaṭilābho, yasmiṃ atta-

bhāvapaṭilābhe parasañcetanā kamati no attasañce-

tanā. parasañcetanāhetu tesaṃ sattānaṃ tamhā kāyā

cuti hoti. tatra bhante yvāyaṃ attabhāvapaṭilābho,

yasmiṃ attabhāvapaṭilābhe attasañcetanā ca kamati

parasañcetanā ca. attasañcetanā ca parasañcetanā

ca hetu tesaṃ sattānaṃ tamhā kāyā cuti hoti. tatra

bhante yvāyaṃ attabhāvapaṭilābho, yasmiṃ attabhā-

vapaṭilābhe neva attasañcetanā kamati no parasañce-

tanā. katame tena devā daṭṭhabbāti?

9. nevasaññānāsaññāyatanūpagā sāriputta devā tena

daṭṭhabbāti.

10. ko nu kho bhante hetu ko paccayo yena midhe-

kacce sattā tamhā kāyā cutā āgāmino honti āgantāro

itthattaṃ? ko pana bhante hetu ko paccayo yena mi-

dhekacce sattā tamhā kāyā cutā anāgāmino honti anā-

gantāro itthattanti?

11. idha sāriputta ekaccassa puggalassa orambhāgi-

yāni saññojanāni appahīṇāni honti. so diṭṭheva dhamme

nevasaññānāsaññāyatanaṃ upasampajja viharati. so

tadassādeti. tannikāmeti, tena ca vittiṃ āpajjati. tat-

tha ṭhito tadadhimutto tabbahulavihārī. aparihīno kā-

laṃ kurumāno nevasaññānāsaññāyatanūpagānaṃ de-

vānaṃ sahavyataṃ upapajjati. so tato cuto āgāmī hoti

āgantā itthattaṃ.

12. idha pana sāriputta ekaccassa puggalassa oram-

bhāgiyāni saññojanāni pahīnāni honti. so diṭṭheva dhamme

nevasaññānāsaññāyatanaṃ upasampajja viharati. so

tadassādeti. tannikāmeti, tena ca vittiṃ āpajjati. tat-

tha ṭhito tadadhimutto tabbahulavihārī. aparihīno kā-

laṃ kurumāno nevasaññānāsaññāyatanūpagānaṃ de-

vānaṃ sahavyataṃ upapajjati. so tato cuto anāgāmī

hoti anāgantā itthattaṃ.

13. ayaṃ kho sāriputta hetu ayaṃ paccayo, yena mi-

dhekacce sattā tamhā kāyā cutā āgāmino honti āgan-

tāro itthattaṃ. ayaṃ pana sāriputta hetu ayaṃ pac-

cayo, yenamidhekacce sattā tamhā kāyā cutā anāgā-

mino honti anāgantāro itthattanti.

